
କଲ୍ଲୋଲୋଲ୍ଲସିତାମୃତାବ୍ଧିଲହରୀମଧ୍ୟେ  ଵିରାଜନ୍ମଣି -
-ଦ୍ଵୀପେ  କଲ୍ପକଵାଟିକାପରିଵୃତେ
କାଦଂବଵାଟ୍ୟୁଜ୍ଜ୍ଵଲେ  ।
ରତ୍ନସ୍ତଂଭସହସ୍ରନିର୍ମିତସଭାମଧ୍ୟେ  ଵିମାନୋତ୍ତମେ
ଚିଂତାରତ୍ନଵିନିର୍ମିତଂ  ଜନନି  ତେ  ସିଂହାସନଂ  ଭାଵୟେ  ॥  1 ॥

ଏଣାଂକାନଲଭାନୁମଂଡଲଲସଚ୍ଛ୍ରୀଚକ୍ରମଧ୍ୟେ  ସ୍ଥିତାଂ
ବାଲାର୍କଦ୍ୟୁତିଭାସୁରାଂ  କରତଲୈଃ  ପାଶାଂକୁଶୌ
ବିଭ୍ରତୀମ୍  ।
ଚାପଂ  ବାଣମପି  ପ୍ରସନ୍ନଵଦନାଂ
କୌସୁଂଭଵସ୍ତ୍ରାନ୍ଵିତାଂ
ତାଂ  ତ୍ଵାଂ  ଚଂଦ୍ରକଳାଵତଂସମକୁଟାଂ  ଚାରୁସ୍ମିତାଂ
ଭାଵୟେ  ॥  2 ॥

ଈଶାନାଦିପଦଂ  ଶିଵୈକଫଲଦଂ  ରତ୍ନାସନଂ  ତେ  ଶୁଭଂ
ପାଦ୍ୟଂ  କୁଂକୁମଚଂଦନାଦିଭରିତୈରର୍ଘ୍ୟଂ
ସରତ୍ନାକ୍ଷତୈଃ  ।
ଶୁଦ୍ଧୈରାଚମନୀୟକଂ  ତଵ  ଜଲୈର୍ଭକ୍ତ୍ୟା  ମୟା  କଲ୍ପିତଂ
କାରୁଣ୍ୟାମୃତଵାରିଧେ  ତଦଖିଲଂ  ସଂତୁଷ୍ଟୟେ  କଲ୍ପତାମ୍  ॥
3 ॥

ଲକ୍ଷ୍ୟେ  ୟୋଗିଜନସ୍ୟ  ରକ୍ଷିତଜଗଜ୍ଜାଲେ  ଵିଶାଲେକ୍ଷଣେ
ପ୍ରାଲେୟାଂବୁପଟୀରକୁଂକୁମଲସତ୍କର୍ପୂରମିଶ୍ରୋଦକୈଃ  ।
ଗୋକ୍ଷୀରୈରପି  ନାରିକେଲସଲିଲୈଃ
ଶୁଦ୍ଧୋଦକୈର୍ମଂତ୍ରିତୈଃ
ସ୍ନାନଂ  ଦେଵି  ଧିୟା  ମୟୈତଦଖିଲଂ  ସଂତୁଷ୍ଟୟେ  କଲ୍ପତାମ୍  ॥
4 ॥

ହ୍ରୀଂ କାରାଂକିତମଂତ୍ରଲକ୍ଷିତତନୋ
ହେମାଚଲାତ୍ସଂଚିତୈଃ
ରତ୍ନୈରୁଜ୍ଜ୍ଵଲମୁତ୍ତରୀୟସହିତଂ
କୌସୁଂଭଵର୍ଣାଂଶୁକମ୍  ।
ମୁକ୍ତାସଂତତିୟଜ୍ଞସୂତ୍ରମମଲଂ  ସୌଵର୍ଣତଂତୂଦ୍ଭଵଂ
ଦତ୍ତଂ  ଦେଵି  ଧିୟା  ମୟୈତଦଖିଲଂ  ସଂତୁଷ୍ଟୟେ  କଲ୍ପତାମ୍  ॥  5
॥



ହଂସୈରପ୍ୟତିଲୋଭନୀୟଗମନେ  ହାରାଵଲୀମୁଜ୍ଜ୍ଵଲାଂ
ହିଂଦୋଲଦ୍ୟୁତିହୀରପୂରିତତରେ  ହେମାଂଗଦେ  କଂକଣେ  ।
ମଂଜୀରୌ  ମଣିକୁଂଡଲେ  ମକୁଟମପ୍ୟର୍ଧେଂଦୁଚୂଡାମଣିଂ
ନାସାମୌକ୍ତିକମଂଗୁଲୀୟକଟକୌ  କାଂଚୀମପି  ସ୍ଵୀକୁରୁ  ॥  6 ॥

ସର୍ଵାଂଗେ  ଘନସାରକୁଂକୁମଘନଶ୍ରୀଗଂଧପଂକାଂକିତଂ
କସ୍ତୂରୀତିଲକଂ  ଚ  ଫାଲଫଲକେ  ଗୋରୋଚନାପତ୍ରକମ୍  ।
ଗଂଡାଦର୍ଶନମଂଡଲେ  ନୟନୟୋର୍ଦିଵ୍ୟାଂଜନଂ  ତେଽଂଚିତଂ
କଂଠାବ୍ଜେ  ମୃଗନାଭିପଂକମମଲଂ  ତ୍ଵତ୍ପ୍ରୀତୟେ
କଲ୍ପତାମ୍  ॥  7 ॥

କହ୍ଲାରୋତ୍ପଲମଲ୍ଲିକାମରୁଵକୈଃ  ସୌଵର୍ଣପଂକେରୁହୈ -
-ର୍ଜାତୀଚଂପକମାଲତୀଵକୁଲକୈର୍ମଂଦାରକୁଂଦାଦିଭିଃ  ।
କେତକ୍ୟା  କରଵୀରକୈର୍ବହୁଵିଧୈଃ  କ୍ଲୁପ୍ତାଃ  ସ୍ରଜୋ
ମାଲିକାଃ
ସଂକଲ୍ପେନ  ସମର୍ପୟାମି  ଵରଦେ  ସଂତୁଷ୍ଟୟେ  ଗୃହ୍ୟତାମ୍  ॥  8
॥

ହଂତାରଂ  ମଦନସ୍ୟ  ନଂଦୟସି  ୟୈରଂଗୈରନଂଗୋଜ୍ଜ୍ଵଲୈ -
-ର୍ୟୈର୍ଭୃଂଗାଵଲିନୀଲକୁଂତଲଭରୈର୍ବଧ୍ନାସି
ତସ୍ୟାଶୟମ୍  ।
ତାନୀମାନି  ତଵାଂବ  କୋମଲତରାଣ୍ୟାମୋଦଲୀଲାଗୃହା -
-ଣ୍ୟାମୋଦାୟ  ଦଶାଂଗଗୁଗ୍ଗୁଲୁଘୃତୈର୍ଧୂପୈରହଂ  ଧୂପୟେ  ॥
9 ॥

ଲକ୍ଷ୍ମୀମୁଜ୍ଜ୍ଵଲୟାମି  ରତ୍ନନିଵହୋଦ୍ଭାସ୍ଵତ୍ତରେ
ମଂଦିରେ
ମାଲାରୂପଵିଲଂବିତୈର୍ମଣିମୟସ୍ତଂଭେଷୁ  ସଂଭାଵିତୈଃ  ।
ଚିତ୍ରୈର୍ହାଟକପୁତ୍ରିକାକରଧୃତୈର୍ଗଵ୍ୟୈର୍ଘୃତୈର୍ଵର୍ଧିତୈ
-
-ର୍ଦିଵ୍ୟୈର୍ଦୀପଗଣୈର୍ଧିୟା  ଗିରିସୁତେ  ସଂତୁଷ୍ଟୟେ
କଲ୍ପତାମ୍  ॥  10 ॥

ହ୍ରୀଂ କାରେଶ୍ଵରି  ତପ୍ତହାଟକକୃତୈଃ
ସ୍ଥାଲୀସହସ୍ରୈର୍ଭୃତଂ
ଦିଵ୍ୟାନ୍ନଂ  ଘୃତସୂପଶାକଭରିତଂ  ଚିତ୍ରାନ୍ନଭେଦଂ  ତଥା  ।
ଦୁଗ୍ଧାନ୍ନଂ  ମଧୁଶର୍କରାଦଧିୟୁତଂ  ମାଣିକ୍ୟପାତ୍ରେ
ସ୍ଥିତଂ
ମାଷାପୂପସହସ୍ରମଂବ  ସଫଲଂ  ନୈଵେଦ୍ୟମାଵେଦୟେ  ॥  11 ॥

ସଚ୍ଛାୟୈର୍ଵରକେତକୀଦଲରୁଚା  ତାଂବୂଲଵଲ୍ଲୀଦଲୈଃ
ପୂଗୈର୍ଭୂରିଗୁଣୈଃ  ସୁଗଂଧିମଧୁରୈଃ



କର୍ପୂରଖଂଡୋଜ୍ଜ୍ଵଲୈଃ  ।
ମୁକ୍ତାଚୂର୍ଣଵିରାଜିତୈର୍ବହୁଵିଧୈର୍ଵକ୍ତ୍ରାଂବୁଜାମୋଦନୈଃ
ପୂର୍ଣା  ରତ୍ନକଲାଚିକା  ତଵ  ମୁଦେ  ନ୍ୟସ୍ତା  ପୁରସ୍ତାଦୁମେ
॥  12 ॥

କନ୍ୟାଭିଃ  କମନୀୟକାଂତିଭିରଲଂକାରାମଲାରାର୍ତିକା
ପାତ୍ରେ
ମୌକ୍ତିକଚିତ୍ରପଂକ୍ତିଵିଲସତ୍କର୍ପୂରଦୀପାଲିଭିଃ  ।
ତତ୍ତତ୍ତାଲମୃଦଂଗଗୀତସହିତଂ  ନୃତ୍ୟତ୍ପଦାଂଭୋରୁହଂ
ମଂତ୍ରାରାଧନପୂର୍ଵକଂ  ସୁଵିହିତଂ  ନୀରାଜନଂ  ଗୃହ୍ୟତାମ୍
॥  13 ॥

ଲକ୍ଷ୍ମୀର୍ମୌକ୍ତିକଲକ୍ଷକଲ୍ପିତସିତଚ୍ଛତ୍ତ୍ରଂ  ତୁ
ଧତ୍ତେ  ରସା -
-ଦିଂଦ୍ରାଣୀ  ଚ  ରତିଶ୍ଚ  ଚାମରଵରେ  ଧତ୍ତେ  ସ୍ଵୟଂ  ଭାରତୀ  ।
ଵୀଣାମେଣଵିଲୋଚନାଃ  ସୁମନସାଂ  ନୃତ୍ୟଂତି  ତଦ୍ରାଗଵ -
-ଦ୍ଭାଵୈରାଂଗିକସାତ୍ତ୍ଵିକୈଃ  ସ୍ଫୁଟରସଂ
ମାତସ୍ତଦାକର୍ଣ୍ୟତାମ୍  ॥  14 ॥

ହ୍ରୀଂ କାରତ୍ରୟସଂପୁଟେନ  ମନୁନୋପାସ୍ୟେ  ତ୍ରୟୀମୌଲିଭି -
-ର୍ଵାକ୍ୟୈର୍ଲକ୍ଷ୍ୟତନୋ  ତଵ  ସ୍ତୁତିଵିଧୌ  କୋ  ଵା
କ୍ଷମେତାଂବିକେ  ।
ସଲ୍ଲାପାଃ  ସ୍ତୁତୟଃ  ପ୍ରଦକ୍ଷିଣଶତଂ  ସଂଚାର  ଏଵାସ୍ତୁ  ତେ
ସଂଵେଶୋ  ନମସଃ  ସହସ୍ରମଖିଲଂ  ତ୍ଵତ୍ପ୍ରୀତୟେ  କଲ୍ପତାମ୍  ॥
15 ॥

ଶ୍ରୀମଂତ୍ରାକ୍ଷରମାଲୟା  ଗିରିସୁତାଂ  ୟଃ
ପୂଜୟେଚ୍ଚେତସା
ସଂଧ୍ୟାସୁ  ପ୍ରତିଵାସରଂ  ସୁନିୟତସ୍ତସ୍ୟାମଲଂ
ସ୍ୟାନ୍ମନଃ  ।
ଚିତ୍ତାଂଭୋରୁହମଂଟପେ  ଗିରିସୁତା  ନୃତ୍ତଂ  ଵିଧତ୍ତେ  ରସା -
-ଦ୍ଵାଣୀ  ଵକ୍ତ୍ରସରୋରୁହେ  ଜଲଧିଜା  ଗେହେ  ଜଗନ୍ମଂଗଳା  ॥  16
॥

ଇତି  ଗିରିଵରପୁତ୍ରୀପାଦରାଜୀଵଭୂଷା
ଭୁଵନମମଲୟଂତୀ  ସୂକ୍ତିସୌରଭ୍ୟସାରୈଃ  ।
ଶିଵପଦମକରଂଦସ୍ୟଂଦିନୀୟଂ  ନିବଦ୍ଧା
ମଦୟତୁ  କଵିଭୃଂଗାନ୍ମାତୃକାପୁଷ୍ପମାଲା  ॥  17 ॥

ଇତି  ଶ୍ରୀମତ୍ପରମହଂସପରିଵ୍ରାଜକାଚାର୍ୟସ୍ୟ
ଶ୍ରୀଗୋଵିଂଦଭଗଵତ୍ପୂଜ୍ୟପାଦଶିଷ୍ୟସ୍ୟ
ଶ୍ରୀମଚ୍ଛଂକରଭଗଵତଃ  କୃତୌ  ମଂତ୍ରମାତୃକାପୁଷ୍ପମାଲା
ସ୍ତଵଃ  ।

